
Abstract 

The purpose of this essay is to research and put a light on tourism discourse in the media. 

Articles and news were examined in two Icelandic newspapers, i.e. Morgunbladid and 

Frettabladid. The months that were chosen for the examination were February and July 

during the years 2004 and 2014. The research words were „tourist industry“ and „tourism“ 

and the search was made at two icelandic websites, namely Timarit.is and Fjölmiðlavaktin, 

databases that store scanned news from the newspapers in Iceland. The news that were 

observed were solely Icelandic. The research was carried out by counting and reading the 

newspaper articles and after that the articles were discourse analysed and catagorized 

whether the news was positive or negative in tone. To analyse the discourse and try to 

figure out the main worries and challenges that the travel indurstry in Iceland faces the 

articles were then classified into three catagories according to how the tourist industry 

impacts a tourist destination in general. The three categories are economic, environmental 

and social factors. In that way it was possible to put a light on the main worries facing the 

tourist industry in Iceland. The main result of the study shows that negative news has 

increased significantly from the year 2004 to 2014. The issues most frequently discussed 

were related to economic and environmental factors. Especially worries related to foreign 

exchange revenues and investments and also discussions about entry fees to access the 

most popular tourist places. The newspaper coverage of the increase in the number of 

tourists was often the main topic. Surprisingly, the tourism carrying capacity was 

apparently not a hot topic. 

Keywords: Tourism carrying capacity, tourism discourse, discourse analysis, tourism 

impact, tourist industry 

Útdráttur 

Í þessari ritgerð er ætlað að varpa ljósi á orðræðu um ferðamál í fjölmiðlum. Hér eru 

skoðaðar fréttir og greinar í tveimur íslenskum prentmiðlunum, Morgunblaðinu og 

Fréttablaðinu. Valdir voru tveir mánuðir, febrúar og júlí á árunum 2004 og 2014. Þar var 

leitað eftir orðunum ferðaþjónusta og ferðamál í gagnagrunnunum Tímarit.is og 

Fjölmiðlavaktin. Einungis voru innlendar fréttir og greinar skoðaðar. Þær voru taldar, 

lesnar og orðæðugreindar. Greint var hvort tónn fréttanna væri jákvæður eða neikvæður. 

Til að greina orðræðuna og draga fram helstu áhyggjur sem snúa að ferðaþjónustu sem 

birtist í prentmiðlunum var fréttunum skipt niður í þrjá flokka eftir því hvernig þeir hafa 

áhrif á ferðaþjónustuna. Þessir þrír flokkar eru efnahagslegir, umhverfislegir og félagslegir 

þættir. Þannig var hægt að varpa ljósi betur á hvar áhyggjurnar liggja. Helstu 

niðurstöðurnar sýna okkur að neikvæðar fréttir hefur aukist mjög mikið ef borin eru saman 

þessi tvö ár. Fréttir og greinar tengdum efnahagslegum og umhverfislegum þáttum bar mest 

á og eru áhyggjurnar mun fleiri á árinu 2014. Málefnin sem oftast var fjallað um voru tengd 

gjaldeyristekjum og fjárfestingu sem og náttúrupassi og gjaldtaka landeigenda á fjölsóttum 

ferðamannastöðum. Einnig var umfjöllun um fjölgun ferðamanna mikið rætt en lítið var 

komið inná þolmörk ferðamanna eða íbúa landsins.  

Lykilorð: þolmörk ferðaþjónustunnar, orðræða, orðræðugreining, áhrif ferðamennsku, 

ferðaþjónusta 

2 Inngangur 

Ferðaþjónusta er orðin ein af stærstu atvinnugreinunum á Íslandi. Ferðamönnum hefur 

fjölgað mikið undanfarin ár og voru vonir bundnar við að á árinu 2014 kæmu hingað til 

lands 1 milljón ferðamanna. Reyndin varð sú að 998 þúsund ferðamenn komu til landsins 

þannig að litlu mátti muna að bjartar spár rættust (Ferðamálastofa, 2015). Hraðar breytingar 

hafa orðið á ferðaþjónustunni á síðastliðnum árum og samhliða þessari aukningu hefur 

umræðan um ferðamál aukist. Borið hefur á áhyggjum heimamanna vegna álags á 

náttúruna og hagsmunaaðilar hafa sprottið upp um allt með margar ólíkar skoðanir. Á árinu 

2014 varð mikil umræða í kringum svokallaðan náttúrupassa og spannst umræða í fréttum 

og netmiðlum um hækkandi verðlag vegna aukinnar eftirspurnar ferðamanna, meðal annars 

á matsölustöðum víða um land. Daglega er fjallað um ferðamál í helstu prent- og 

sjónvarpsmiðlum og auðvelt er fyrir almenning að hafa skoðanir á því með því að setja 

sínar athugasemdir við fréttir á vefmiðlum. Þar getur myndast mikil æsingur á milli manna, 

eins koma líka fram áhugaverðar athugasemdir tengdar málefninu. Nú sem aldrei fyrr er 

mikilvægt að réttur skilningur sé á hugtökum fræðigreinarinnar þannig að hann skili sér 

sem best áfram í orðræðu um ferðamál. 

Margir eiga hagsmuna að gæta í ferðaþjónustunni og ekki má gleyma að náttúran okkar 

spilar stóran þátt, en 80% ferðamanna sækja Ísland út af henni (Ferðamálastofa, 2014). 

Ágangur ferðamanna á náttúru Íslands fer fyrir brjóstið á mörgum landsmönnum og talað 

hefur verið um seinagang stjórnvalda í að grípa inní og stuðla að frekari uppbyggingu og 

verndun helstu ferðamannastaða. Á sama tíma eru erlendir ferðamenn að birta greinar um 

Ísland, um ósnortna náttúru og menninguna okkar, hún er lofuð í hástert og marga dreymir 

um að komast hingað. Þá er spurningin hvort  umræðan sem er í gangi á Íslandi sé ekki 

heldur of neikvæð og áhyggjur kannski óþarfar miðað við að yfir 90% erlendra ferðamanna 

sem hingað koma eru ánægðir með ferðina til Íslands (Ferðamálastofa, 2014) og uppfylli 

þær væntingar sem þeir höfðu til ferðarinnar. Grunnþjónusta ferðþjónustunnar hefur styrkst 

og vaxið síðastliðin ár, eins og gisting, samgöngur og veitingastaðir. Þjónustan er 

mikilvægur hlekkur í móttöku ferðamanna. Frumkvöðlar um allt land hafa sett svip sinn á 

ferðaþjónustuna og er boðið uppá mjög fjölbreytta afþreyingu, en ferðamenn sækja mikið í 

skipulagða afþreyingu. Samhliða þessum öra vexti straums ferðamanna þá er aukin þörf 

fyrir umfjöllun og aðgerðir stjórnvalda svo að uppbygging ferðaþjónustunnar verði jákvæð. 

Umfjöllun um ferðamál endurspeglast í viðhorfi okkar til ferðamanna. Þar kemur orðræðan 

til sögu og mun það verða viðfangsefni þessarar ritgerðar. Hér verður farið yfir kenningu 

um orðræðu, orðræðugreiningu, almenna þróun á ferðaþjónustu á Íslandi, skilgreiningu á 

lykilhugtökum og hvernig fræðilegri nálgun er beitt við skoðun og mat á orðræðu um 

ferðaþjónstu. 

2.1 Rannsóknarefni og uppbygging 

Viðfangsefni þessarar ritgerðar er að leita svara við spurningunni: Hefur orðræða um 

ferðaþjónustu á Íslandi breyst síðastliðin 10 ár og að hvaða leyti þá? Skoðað verður 

hvort orðræðan hafi aukist á þessu tímabili? Eru áhyggjuefnin sem koma fram í orðræðunni 

þau sömu nú og fyrir 10 árum? Er orðræðan neikvæðari eða jákvæðari nú en fyrir 10 árum. 

Hér á landi hefur verið mikil aukning ferðamanna og því er áhugavert að skoða orðræðu 

um ferðamál og málefni tengd henni, og hvort hún hafi breyst í takt við þennan fjölda. 

Fræðilega umfjöllunin tekur til athugunar kenningar um orðræðu, orðræðugreiningu og 

hvernig fræðilegri nálgun er beitt við skoðun og mat á orðræðu um ferðaþjónustu á Íslandi. 

Einnig verður fjallað um þolmörk og þá þætti sem einkum eru skoðaðir í tengslum við þau, 

n.t. umhverfi, efnahag og félagslega þætti. Heimildaleit rannsakandans fór að mestu leyti 

fram á vefnum og var orðræðan sem birtist í stærstu prentmiðlum landsins, sem teljast vera 

Morgunblaðið og Fréttablaðið, rýnd á fyrirfram ákveðnu tímabili.  

Í kafla 3 er farið yfir ferðaþjónustu á Íslandi, þróun hennar og áhrifavalda orðræðunnar um 

ferðamál. Í kafla 4 er fræðileg umfjöllun sem tengist viðfangsefni ritgerðarinnar. Í kafla 5 

er farið yfir rannsóknaraðferðina sem framkvæmd var. Í kafla 6 er farið yfir niðurstöður 

rannsóknarinnar og úrvinnslu á þeim gögnum sem ég hef aflað. Í kafla 7 er umræðukafli 

ritgerðarinnar, en þar eru niðurstöður dregnar saman. Í kafla 8 eru loks lokaorð 

ritgerðarinnar. 

Til grundvallar í þessari rannsókn nota ég aðrar rannsóknir um orðræðu, orðræðugreiningu, 

þrjá þætti ferðaþjónustunnar sem tengjast þolmörkum eða umhverfi, efnahag og félagslega 

þætti til greiningar á því hvar orðræðan liggur og hvort breytingar hafi orðið á innihaldi 

efnisins þá jákvæðari eða neikvæðari. En skoðum nú aðeins íslenska ferðaþjónustu og þær 

breytingar sem á henni hafa orðið. 

3 Um ferðaþjónustu á Íslandi 

Ferðaþjónustan á Íslandi hefur tekið miklum breytingum á undanförnum árum. Vöxtur 

hennar hefur haft mikil áhrif á íslenskt samfélag bæði neikvæðar og jákvæðar. Hér verður 

farið yfir þróun ferðaþjónustunnar og hverjir það eru sem eru helstu áhrifavaldar á orðræðu 

um ferðamál.  

3.1 Ferðaþjónustan á Íslandi 

Ferðaþjónustan hefur vaxið mikið síðastliðin ár, hún er orðin ein af frumatvinnuvegum á 

Íslandi í dag (Íslandsbanki, 2015a). Þessi þróun er ekki einskorðuð við Ísland heldur má 

segja svipaða sögu víða annars staðar (UNTWU, e.d.). Landsbyggðin hefur lagt mikið 

uppúr því að byggja upp ferðaþjónustu vegna minnkandi atvinnu í sjávarútvegi og 

landbúnaði undanfarin ár. Byggðastofnun var stofnuð af stjórnvöldum með það að 

leiðarljósi að aðstoða byggðarlög þar sem að mikil fólksfækkun hefur orðið. Hlutverk 

stofnunarinnar er að aðstoða við atvinnuuppbyggingu og stuðla að byggðaþróun á 

landsbyggðinni. Dæmi um slíkar aðgerðir eru vaxtasamningarnir sem gerðir voru við alla 

landshluta árið 2010. Er þeim ætlað að auka árangur byggðarlaganna í nýsköpun og 

atvinnuþróun (Byggðastofnun, e.d.). Til að ferðaþjónustan dafni vel og íbúar landsins geti 

lifað vel af þessari nýju grein þarf margt að ganga upp. Stoðkerfi ferðaþjónustunnar, sem 

eru t.d. atvinnuvega- og nýsköpunarráðuneytið, Ferðamálastofa, Nýsköpunarmiðstöð 

Íslands, Ferðamálaráð, Íslandsstofa, Samtök ferðaþjónustunnar ofl. (Alþingi, 2013-2013), 

þurfa að vinna vel saman með heimamönnum svo að gestir okkar upplifi land og þjóð á 

sem jákvæðastan hátt. Til að geta staðið undir þeirri aukningu sem verið hefur þá þarf 

þekking heimamanna að vera til staðar og fræðileg nálgun og umfjöllun að vera á faglegum 

nótum. Atvinnugreinin er tiltölulega ung og varð greinin að atvinnuvegi um miðja síðustu 

öld og því er ennþá tekist á um hvort ferðamálafræði sé í raun heildstæð fræðigrein 

(Edward Hákon Huijbens og Gunnar Þór Jóhannesson, 2013:13). Fram að þessu hafa til 

dæmis aðrar iðngreinar hér á landi átt langa sögu í fræðilegri umfjöllum og því 

viðurkenndar sem fræðigreinar. 

Menn hafa margvíslegar skoðanir á því hvernig best er að snúa sér í öllum þeim málum 

sem í gangi eru hverju sinni og hafa stjórnvöld unnið að því að vera í samstarfi við 

einkaaðila. Þannig samstarf birtist í klasasamstarfi og þjónustusamningum milli þessara 

tveggja aðila. Með þessu er verið að tryggja frekari aðkomu hagsmunaaðila að ákvörðum 

stjórnvalda (Edward Hákon Huijbens og Gunnar Þór Jóhannesson, 2013). Engu að síður 

undirstrikar þetta fyrir okkur hversu flókin þessi grein er og mikilvægt að allir aðilar sem 

tengjast á einhvern hátt ferðaþjónustu séu samstíga. Það eru ýmsir jákvæðir og neikvæðir 

þættir sem hafa afleiðingar fyrir ferðaþjónustuna í þessari vegferð og hefur aðdragandinn 

að þeirri ferðaþjónustu sem við þekkjum í dag tekið langan tíma og hefur mikið vatn runnið 

til sjávar.  

3.1.1 Fjöldi ferðamanna 

Það má segja að þróun ferðaþjónustu til landsins hafi verið nokkuð jöfn frá árinu 1949 frá 

því að talningar hófust þangað til 2010 þegar veruleg aukning varð milli ára. Haldið er utan 

um komutölur ferðamanna hjá Ferðamálastofu, en Útlendingaeftirlitið sá um talningar á 

komu farþega til landsins frá árunum 1949-2000. Við upphaf talningar 1949 þá komu 5.312 

erlendir ferðamenn til landsins. Árið 1986 kom hundraðþúsundasti ferðamaðurinn til 

landsins og 10 árum síðar eða 1996 náði gestafjöldinn 200.000. Frá þeim tíma fór komum 

ferðamanna hingað til lands að fjölga mjög hratt. Sérstaklega frá árinu 2011 en þá mældist 

15,7% aukning frá árinu áður. Á árunum 2012 og 2013 var svo sprenging þegar 19% og 

Mynd 1: Fjöldi ferðamanna 2004-2014.  (Ferðamálastofa, e.d.) 

20% aukning varð á fjölda ferðamanna. Á síðasta ári nam svo aukningin hvorki meira né 

minna en 23,6% miðað við árið áður (Ferðamálastofa e.d.). Í ár er því von á milljónasta 

ferðamanninum hingað til lands á ársgrundvelli, ef spár ganga eftir. Þessi  aukning er mun 

meiri en spár hafa gert ráð fyrir um aukningu ferðamanna í Evrópu, en Alþjóðlegu 

ferðamálasamtökin, UNWTO, spáði til að mynda 3-4% aukningu á ferðamönnum í Evrópu 

og Bandaríkjunum (UNWTO, 2014:4). 

Árstíðasveiflur hafa lengi verið helsta vandmálið í ferðaþjónustunni hérlendis. Langstærsti 

hluti ferðamanna hefur komið til landsins yfir háönnina, en þetta hefur aðeins verið að 

breytast síðustu ár. Íslandsstofa hefur verið með herferð sem heitir „Ísland allt árið“ og er 

það samvinnuverkefni opinbera aðila og ferðaþjónustufyrirtækja. Þetta hefur skilað sér í 

því að hlutfall ferðamanna sem kemur hingað um háönn eru 47% síðastliðinn áratug en í 

fyrra var það 42%. Þá gerir greining Íslandsbanka ráð fyrir að árstíðasveiflan verði minni í 

ár. Þannig hefur nýting á hótelrýmum í landinu og sérstaklega á höfuðborgarsvæðinu verið 

með besta móti (Íslandsbanki, 2015a).  

Árið 2014 voru skráðar 997.556 komur ferðamanna til landsins og ferðaþjónustan stóð fyrir 

um 28,4% af áætluðum gjaldeyristekjum af útflutningi vöru og þjónustu sama ár. Þetta 

gerir ferðaþjónustuna stærstu útflutningsgreinina í landinu. Þessi vöxtur sem hefur verið 

undanfarin ár skýrir að stórum hluta þann hagvöxt sem verið hefur eftir hrun (Íslandsbanki, 

2015a). Samfara því hefur atvinnuleysi minnkað vegna fjölgunar starfa í ferðaþjónustu. 

Þessar staðreyndir skapa afar jákvæðan meðbyr með greininni. Það má hins vegar ekki 

gleyma því að ferðaþjónustan þarfnast mikillar rannsóknarvinnu. Ekki síst þar sem gestir 

eru orðnir þrefalt fleiri en allir landsmenn. Fjöldi erlendra ferðamanna hér á landi á degi 

hverjum er nú áætlaður 7,2% af heildarfjölda íbúa (Íslandsbanki, 2015b), en svona hátt 

ferðamannahlutfall þekkist ekki á mörgum öðrum frægum ferðamannastöðum í heiminum. 

Í Frakklandi og á Spáni er sama hlutafall til að mynda eingöngu um 2%. Þetta hlutfall er 

gjarnan notað til að meta hversu stór ferðmannaiðnaðurinn er í hverju landi, en 

heildarfjöldi ferðamanna er margfaldaður með meðaldvalartíma hvers ferðlangs. Til 

gamans má geta að Vatikanið trónir á toppi þessa lista útfrá þessum mælikvarða en Ísland 

er í 7. sæti. Hér er um meðaltal yfir allt árið að ræða og því þarf vart að taka fram að þetta 

hlutfall er mikið mun hærra yfir sumartímann. Þessi þróun getur augljóslega haft neikvæðar 

afleiðingar til lengri tíma. Þó er það ekki raunin í dag á höfuðborgarsvæðinu að minnsta 



7 

 

kosti. Eins og fram kemur í rannsókn sem höfuðborgarstofa lét gera til að skoða viðhorf til 

ferðamanna á höfuðborgarsvæðinu eru 84,5% íbúa mjög eða fremur jákvæðir gagnvart 

ferðamönnum (Maskína, 2015). Eru þessar niðurstöður mjög ánægjulegar miðað við þá 

umræðu sem hefur verið í kringum ferðamálin og ferðaþjónustuna á undanförnum 

misserum.  

3.2 Áhrifavaldar í orðræðunni 

Það er margt sem hefur áhrif á orðræðuna um ferðamál. Franski heimspekingurinn Michel 

Faucault (1975) vill meina að valdið komi ekki bara frá ríkinu, stofnunum eða 

einstaklingum heldur geta fjölmiðlar haft áhrif á það hvernig ímyndin er á ferðamál og 

ferðaþjónustu. Ímyndin mótast af því hvernig hún birtist okkur og hverjir fjalla um efnið og 

hvernig hún er sett fram. 

3.2.1 Ímynd ferðaþjónustunnar 

Ísland var lengi vel ekki  hátt skrifað sem ferðamannaparadís og þótti frekar óáhugaverður 

staður. Ekki var óalgengt að Íslendingar sem ferðuðust erlendis fengu spurningar frá 

útlendingum á borð við „búið þið í snjóhúsum?“ „Veistu hver Michel Jackson er?“ „Hvað 

gerið þið eiginlega þarna á Íslandi?“ Þessi fáfræði um Ísland hefur breyst mikið og þykir 

Ísland vera mjög áhugaverður staður í dag. Það eru nokkrir þættir í sögunni sem höfðu 

jákvæð áhrif á Ísland sem áfangastað, sköpuðu jákvæða umræðu og „komu Íslandi á 

kortið“. Árið 1986 var mikilvægur leiðtogafundur þeirra Reagan og Gorbachev, sem kom 

Íslandi í sögubækurnar. Þetta sama ár var fyrsta árið sem að ferðamenn fóru yfir 100.000 

(Ferðamálastofa e.d). Áður hafði Vigdís Finnbogadóttir verið kosin fyrsti kvenforseti í 

heiminum, sem er söguleg stund ekki bara fyrir Ísland heldur allan heiminn. Tónlistin hefur 

einnig mikil áhrif á jákvæða umræðu og jákvæðar afleiðingar fyrir ferðaþjónustuna. Það 

hjálpaði til við að fólk vissi hvar Ísland var á landakortinu. Fólk fór að tengja Björk og 

Sykurmolana og Ísland saman. Í framhaldi af því stigu fleiri tónlistarmenn fram, 

tónlistarmenn á borð við Sigurrós og svo er núna nýjasta dæmið Of Monsters and Men. 

Þessi atriði eiga öll mikilvægan þátt í því að skapa þá ímynd sem að Ísland hefur. Að 

mörgu leyti skapast önnur ímynd á landinu erlendis. Sérstaklega eins og til að mynda 

tónlistin, margir Íslendingar hafa ekki kunnað að meta tónlist Bjarkar eða Sigurrósar til 



8 

 

dæmis. Á þeim tíma þegar Björk var að stíga fram var engin sérstök markaðsherferð um 

Ísland heldur hafði Ferðamálaráð alveg frá árinu 1936 séð um að kynna landið (Alþingi. 

2012-2013). Eins er öll umfjöllun á netinu mikilvæg í þessu sambandi þar sem að aðgengi 

að upplýsingum í dag er gríðarlega mikið. Þá má auðvitað ekki gleyma bankahruninu árið 

2008 sem hafði þær afleiðingar að krónan var mun hagstæðari fyrir erlenda ferðamenn og 

varð ódýrara að ferðast hingað og margir nýttu sér það tækifæri. Tveimur árum síðar hófst 

eldgos í Eyjafjallajökuli sem lamaði flugsamgöngur á svo eftirminnilegan hátt í viku um 

mest alla Evrópu. Við þann atburð nýttum við þá athygli sem beindist á okkur í enn frekari 

ímyndarsköpun og skilaði það sér margfalt tilbaka, en það átak kallaðist “Inspired by 

Iceland“. Skilaboð herferðinnar voru þau að landið væri opið og aðgengilegt þrátt fyrir 

eldgosið. Í framhaldi af þessu átaki var sett af stað átak sem heitir „Ísland allt árið“ 

(Íslandsstofa, e.d.). Í báðum þessum markaðsherferðum er náttúran höfð í lykilhlutverki. 

Markaðsátakið hefur áhrif á ímynd og upplifun ferðamanna af Íslandi. Sannleiksgildið í 

umfjöllun skiptir máli svo að ferðamenn verði ekki fyrir vonbrigðum þegar hingað er 

komið. Þetta átak hefur tekist vel enda sýna kannanir fram á að yfir 90% ferðamanna séu 

ánægðir með ferð sína til Íslands (Ferðamálastofa, 2014). Þessir atburðir höfðu til lengri 

tíma allir jákvæð áhrif á ímynd Íslands sem skapaði jákvæða orðræðu erlendis um 

áfangastaðinn Ísland.  

Hugmyndir og ímynd fólks um áfangastað gegnir stóru hlutverki í að móta sérstöðu 

áfangastaða. Það er til komið út af sterku sambandi á milli upplifunar fólks af 

áfangastaðnum og hugmynda þess um staðinn. Þegar fólk velur sér stað til að ferðast til þá 

skiptir ímynd þess miklu máli (Edward Hákon Huijbens og Gunnar Þór Jóhannesson, 

2013:38). Miðað við alla þá fjölgun sem átt hefur sér stað á undanförnum misserum er ljóst 

að Íslandsstofa og samstarfsaðilar séu að það minnsta á réttri leið að markasetja ímynd 

landsins þegar litið er til þeirra gríðarlegu sprengingar sem verið hefur í fjölgun 

ferðamanna.  

3.2.2 Stjórnvöld 

Stjórnvöld eru í sterkri stöðu með að hafa áhrif á þá umræðu sem getur skapast um 

ferðamál. Þau hafa sín tæki til þess eins og t.d. stefnumótun, en hún hefur sterk áhrif á 

orðræðuna og þá fjölmiðlaumræðu sem skapast. Þar setja stjórnvöld fram stefnu um 

uppbyggingu á atvinnugreininni og einnig hvernig samstarfi við einkaðila sé háttað. Hún á 

að gefa til kynna þær leiðir og ramma inn hvernig greinin skuli þróast og verða í 

framtíðinni. Fyrsta stefnumótun ferðaþjónustunnar 1973-1975, var unnin af bandaríska 

ráðgjafafyrirtækinu Checchi & Co og í kjölfarið voru sett ný lög nr.60/1976  (Alþingi, 

2012-2013). Þarna var sleginn fyrsti tónninn í orðræðunni sem hefur verið gegnum 

gangandi frá þeim tíma. Lögð var áhersla á að ferðaþjónustan væri leið til hagþróunar og 

mikilvægt væri að byggja upp innviði, efla landkynningu og vernda umhverfið þannig að 

náttúra og menningarverðmæti spilltust ekki af starfsemi ferðaþjónustunnar. Og enn fremur 

að efla frekara nám og rannsóknir í greininni (Gunnar Þór Jóhannesson, 2009:3). Þrátt fyrir 

þessa vinnu þá var litlu komið til framkvæmda þótt nokkrar tilraunir hafi verið gerðar. Í 

grein Gunnars Þórs Jóhannessonar var rætt við nokkra aðila sem komu að ferðaþjónustu. 

Þar er haft eftir einum stjórnmálamanni þegar hann var ynntur eftir mikilvægi þess að vera 

með stefnu í ferðamálum og að það væri unnið eftir henni. Fátt var um svör og 

stjórnmálamaðurinn benti á að þetta yrði bara að mótast af sjálfu sér og að stjórnvöld ættu 

ekkert að koma að því. Þannig var stefnumótun í ferðaþjónustu beinlínis stungið beint 

undir stól. Annar viðmælandi Gunnar Þórs fer yfir það að árið 2009 var einungis einn 

starfsmaður í Iðnaðarráðuneytinu sem vann að ferðamálum. Það er nokkuð á skjön við 

ummæli stjórnvalda eftir hrunið árið 2008 en  þá var litið til ferðaþjónustunnar með tilliti 

til aukinna atvinnutækifæra fyrir Ísland og á 20. öldinni þegar atvinna í landbúnaði og 

sjávarútvegi fór minnkandi fóru menn að líta meira til ferðaþjónustunnar. Í 

vaxtarsamningum í sambandi við byggðaþróun á landinu þá eru allsstaðar hugmyndir um 

nýsköpun í ferðaþjónustu (Gunnar Þór Jóhannesson, 2009:5). Í ljósi alls þessa og mikillar 

fjölgunar ferðamanna til landsins þá sætir eiginlega mikilli furðu að meira hafi ekki verið 

lagt í ferðaþjónustuna af hálfu hins opinbera. Sérstaklega í ljósi þess að ferðaþjónustan er 

að skila stórum og síauknum hluta af gjaldeyristekjum þjóðarinnar. Atvinnugreinin hefur 

verið sjálfala í langan tíma og engin markviss vinna hefur verið framkvæmd að hálfu 

stjórnvalda þó svo að stefnumótun hafi verið gerð en þeim ekki fylgt nægjanlega eftir. Það 

undirstrikar beinlínis þá staðreynd að ekki hefur verið mikil trú á ferðaþjónustunni sem 

atvinnuvegi. Afleiðingarnar blasa nú við en þær eru m.a. þær að nú hafa tveir 

ferðamannastaðir náð þolmörkum sínum (Anna Dóra Sæþórsdóttir, 2015) og mikil þörf á 

að farið sé í að byggja upp staði sem farnir eru verulega að láta á sjá vegna ágangs 

ferðamanna. 

Ný stefna í ferðamálum var samþykkt í júní 2011, en áætlunin er fyrir árin 2011-2020. Þar 

koma fram helstu aðgerðir sem eru mikilvægar til að sjá ferðaþjónustuna dafna og að helstu 

ferðamennastaðir láti ekki á sjá. Eins og áður hefur komið fram þá er íslensk náttúra  

aðalauðlind ferðaþjónustunnar og helsta aðdráttarafl landsins. Þróun ferðaþjónustunnar 

byggist á þekkingu og upplýsingum, en slík gögn vantar fyrir greinina. Í 

ferðamálaáætluninni er bent á mikilvægi þess að afla grunngagna, framkvæma 

grunnrannsóknir og sértækar rannsóknir um þróun ferðaþjónustu á Íslandi, sem tengjast til 

dæmis þróun áfangastaða. Eins og áður hefur komið fram þá er ferðaþjónustan nú mest 

gjaldeyrisskapandi atvinnugreinin á Íslandi en innan við 1% af rannsóknarfé sem úthlutað 

er á atvinnuvegina fer til ferðaþjónustunnar (Landsbankinn, 2015). Það hlýtur að teljast 

mikið áhyggjuefni að það sé ekki aukið fé til fleiri brýnna verkefna sem snúa að 

ferðaþjónustunni eins og til dæmis uppbyggingu á fjölsóttum ferðamannastöðum ofl. 

þáttum.  

4 Fræðileg umfjöllun 

Fræðilega umfjöllunin tekur í fyrsta lagi til athugunar orðræðu og orðræðugreiningar. Í 

öðru lagi er fjallað um þolmörk ferðaþjónustunnar og þrjá þætti þar sem notaðir eru til að 

leggja mat á þolmörkin, nefnilega umhverfi, efnahag og félagslega þætti.  

4.1 Fyrri rannsóknir  

Ýmsar rannsóknir hafa verið gerðar hérlendis þar sem að orðræðugreining er notuð, til að 

mynda mastersritgerð Margrétar Svövu Jónsdóttur (2013) í blaða- og fréttamennsku. Þar 

tekur hún fyrir umfjöllun Morgunblaðsins og Fréttablaðsins um málefni íslenskrar 

ferðaþjónustu á árunum 2011-2012. Helstu niðurstöður þar voru þær að flestar fréttirnar 

voru um ferðaþjónustu voru yfir sumartímann 2011-2012. Fréttir sem birtust voru flestar 

smáar. Næst flestar fréttirnar voru stórar og fæstar voru miðlungs stórar. Fréttirnar eru 

flestar staðsettar aftarlega í blöðunum nema yfir sumarmánuði þá færast þær framar. 

Samgöngur eru sá flokkur sem fjallað er mest um og atvinna er annar stærsti flokkurinn. 

Flokkurinn sem var með fæstu fréttirnar snéru að markaðsmálum og verkefnum í 

ferðaþjónustunni eins og til dæmis „Ísland allt árið“ og verkefnum tengdum því að auka á 

öryggi ferðamanna á ferðamannastöðum. Jákvæðar fréttir voru alltaf í miklum meirihluta.  

Eins mætti nefna mastersritgerð Hörpu Maríu Wenger (2014) sem fjallar um orðræðu um 

sjálfbæra þróun í íslenskri ferðaþjónustu. Hún fjallar þar um hugtökin „sjálfbær þróun“ og 

dótturhugtak þess „sjálfbær ferðaþjónusta“. Hún greindi orðræðuna í íslenskri 

ferðaþjónustu með því að taka viðtöl við nokkra einstaklinga sem starfa í íslenskri 

ferðaþjónustu auk þess valdi hún að greina orðræðu í fjölmiðlum. Í niðurstöðum hennar 

kemur fram að sjálfbærni er túlkuð á mismunandi hátt og oft voru ferðaþjónustuaðilar í 

vandræðum með að skýra hugtakið. Notað var orðalag sem einfaldar túlkun á hugtakinu 

„sjálfbær þróun“ eða notuðust við aðra hugmyndafræði til að tengja við hugtakið. Aðrir 

vissu ekki hvað hugtakið þýddi þó svo að fyrirtækin væru með birta sjálfbærnistefnu á 

heimasíðu sinni og jafnvel fengið verðlaun fyrir sjálfbæra ferðaþjónustu. Greina mátti 

tengingu þegar fjallað var um nýsköpun og sjálfbærni í ferðaþjónustu í fjölmiðlum, það 

virtist mikið vera lagt uppúr því að nefna hugtakið í samhengi við þessa umfjöllun. Í 

samanburði við áherslur sem birtust í rannsóknargögnum á þrjár stoðir sjálfbærar þróunar 

fékk sjálfbær þróun mestu tenginguna við náttúruvernd.  

Rannsókn hefur verið gerð á orðræðunni um ferðamál eftir efnahagshrunið en hún var gerð 

af Gunnari Þór Jóhannesson og Edward Huijbens (2010). Höfundar benda þar á að eftir 

hrun íslensku bankanna hafi orðræðan færst yfir á hinar „raunverulegu“ stoðir íslensks 

efnahags, sjávarútveginn, jarðvarmavirkjanir og álframleiðslu en að ferðaþjónustan hafi 

jafnframt fengið sína viðurkenningu og aukna umfjöllun sem ein af mikilvægustu 

atvinnugreinum landsins. 

Erlendar rannsóknir voru einnig skoðaðar fyrir þessa ritgerð. Ein þeirra sem skoðuð var er 

“The discourse of medical tourism in the media“. Rannsóknin er eftir Tomas Mainil, 

Vincent Platenkamp og Herman Meulemans (2011). Sú rannsókn greinir orðræðu um 

heilsuferðaþjónustu. Þeir skoðuðu fréttir í þeim löndum sem eru þekktust fyrir 

heilsuferðaþjónustu eins og til dæmis Tæland, Singapore og Indland, og svo stóra miðla í 

Bandaríkjunum og Bretlandi. Þeir notuðu gagnagrunna til að leita að greinum tengdum 

heilsuferðaþjónustu, sem og Web of Science til að rekja þróun á þemanu í vísindaritum, 

félagsvísindum og læknavísindum.  

4.2 Orðræðan og orðræðugreining 

Orðræða (e. anguage discourse) merkir í sinni einföldustu mynd skrifuð og töluð samskipti. 

Ef orðinu er flett upp í orðabók er skýrt svo frá að orðræðan sé tal, samræða eða umræður 

og nái yfir máleiningu sem er stærri en setning. Umfjöllunarefnið hér er orðræða um 

ferðamál í fjölmiðlum. En málefni sem fjölmiðlar setja fram sem fréttaefni eða 

umfjöllunarefni hefur áhrif á það hvernig við hugsum og hvaða hugmyndir við höfum um 

málefnin, ferðamálin í þessu tilfelli.  

Franski heimspekingurinn Michel Foucault setti fram þá kenningu að orðræða samanstandi 

af yfirlýsingum eða athöfnum sem snerta venjur okkar og þekkingu á tilteknu máli. 

Orðræðan tengist ekki bara skrifuðum og töluðum samskiptum heldur þeim athöfnum sem 

móta það málefni sem rætt er um. Orðræða getur þróast með tímanum og haft áhrif á 

hvernig við högum okkur og hugsum um málefnið og hvaða merkingu til dæmis 

ferðaþjónustan hefur í huga okkar (Bókmenntafræðistofnun Háskóla Íslands, 2005:73). 

Önnur kenning hans er að orðræðan sé skapandi og þannig verði fyrirbæri til eins og til 

dæmis með ferðamál að þau séu ekki til nema það sé til orðræða um það hvað felst í 

hugmyndum um hana. Hún er líka undir áhrifum frá þeim tíma sem hún tilheyrir hverju 

sinni (Foucault, M., 1980:93). Þá má ætla að áfangastaðurinn Ísland hafi skapast á löngum 

tíma með orðræðunni og þar af leiðandi sé hann sífellt að mótast og nái ekki einhverjum 

endapunkti og breytist ekkert meira, heldur þróast landið áfram sem áfangastaður. 

Stofnana- og menningarlegar orðræður geta líka spilað lykilhlutverk í sköpunarferlinu. 

Bæði sagan og pólitískt samhengi hafa áhrif á það. Áfangastaður verður ekki til nema að 

það sé eitthvað á bakvið hann sem vekur athygli eða eftirtekt (Gunnar Þór Jóhannesson, 

2009). 

Orðræða er ákveðið kerfi framsetninga sem skilgreinir það sem er sagt, hvað sé hægt að 

segja og hvað má ekki segja. Það skilgreinir svo merkinguna í menningarlegu samhengi. 

Settar eru fram staðhæfingar og hugmyndir um lífið og tilveruna sem hafa svo áhrif á 

skilning, upplifun og athafnir okkar. Út frá þessari nálgun útskýrir Gunnar Þór Jóhannesson 

(2009) að það megi ætla að orðræðan um ferðaþjónustu og þróun hennar á Íslandi móti 

birtingarmynd hennar og hafi áhrif á stöðu ferðaþjónustunnar í samfélaginu. Gott dæmi um 

þetta er til dæmis örþrifaráð nokkurra aðila í ferðaþjónustunni sem ákváðu uppá sitt 

einsdæmi að hefja gjaldtöku á svæðum sínum til að fjármagna dýra uppbyggingu og sporna 

við miklum ágangi ferðamanna. 

Einn áhrifaþáttur orðræðunnar um ferðamál markast af stjórnvöldum og ýmsum opinberum 

stofnunum eins og Ferðamálastofu, ráðuneyti ferðamála og Íslandsstofu. Orðræða sem 

verður til innan hins opinbera endurspeglast áfram í fjölmiðlum eða formlegum skýrslum. 

Fjölmiðlar eru sterkir áhrifavaldar í orðræðunnni, en þar birtist umræðan sem skapast í 

samfélaginu og hafa fjölmiðlar mest áhrif á umræðu um samfélagsmál 

(Menntamálaráðuneytið, 2005:13). Upphaf orðræðunnar mótast af því hvernig 

hagsmunaaðilar hafi tekið þeirri orðræðu sem myndast inni á borði stoðkerfa 

ferðaþjónustunnar (Gunnar Þór Jóhannesson, 2009:3). Fleiri þættir koma auðvitað að henni 

eins og til dæmis venjur og gildi. Með því að greina fjölmiðlaumræðuna má jafnvel skoða 

skiptingu orðræðunnar um ferðaþjónustu á milli fréttamiðla. Með orðræðu um ferðamálin 

er fjölbreytt umfjöllun í fjölmiðlum og á netinu sem hafa áhrif á það hvernig skilning fólk 

hefur á ferðaþjónustunni og upplifir hana sem svo aftur hefur mótandi áhrif á Ísland sem 

ferðamannastað. Orðsporið fer langt og hratt með tilkomu veraldarvefsins. Allar 

upplýsingar koma til fólks áður en nokkur getur um það ráðið hvernig þeirri framsetningu 

er háttað. Gestirnir sem koma á ferðamannastaðinn hafa líka mótandi áhrif á orðræðuna.  

4.3 Áhrif ferðaþjónustu á áfangastaðinn 

Ferðamenn velja sér áfangastað sem þeir vilja heimsækja. Áfangastaðurinn hefur eitthvert 

aðdráttarafl sem  vekur áhuga ferðamanna. Það er misjafnt hvers konar áfangastað er um að 

ræða. Hann getur verið land, borg eða eitthvert kennileiti sem á að heimsækja. 

Áfangastaðurinn mótast einnig af íbúum þess og ferðamönnum, sem segir okkur að 

áfangastaður er í sífelldri þróun (Framke, 2002). Í þessari ritgerð er átt við áfangastaðinn 

Ísland, nema annað sé tekið fram. Ferðaþjónustan hefur bæði jákvæð og neikvæð áhrif á 

áfangastaðinn, og er í því samhengi oft talað um þolmörk áfangastaða. Þegar þolmörk eru 

skoðuð og metin eru það einkum þrír þættir sem horft er á þ.e. efnahagsleg áhrif, félagsleg 

áhrif og umhverfisleg áhrif. Nátengt þolmarka hugtakinu er hugtakið um sjálfbærni.  

4.3.1 Sjálfbærni 

Eitt af grundvallarhugtökum í ferðamálafræði er „sjálfbærni“ (e. sustainability). Þetta 

hugtak er ekki einskorðað við ferðamálafræðina heldur er það notað á fjölmörgum öðrum 

fræðasviðum. Í skýrslu sem þekkist undir nafninu Bruntland skýrslan, en hún var gefin  út 

árið 1980 af Sameinuðu þjóðunum, var grunnurinn lagður að skilgreiningunni um 

sjálfbærni. Skilgreiningin hljóðaði þannig „að auðlindir séu nýttar á ábyrgan hátt svo þeim 

verði skilað í jafngóðu eða betra ásigkomulagi til komandi kynslóða“ (Edward H. 

Huijbens og Gunnar Þór Jóhannesson, 2013:11). Íslensk ferðaþjónusta hefur sjálfbærni 

hugtakið að leiðarljósi og var það sérstaklega tekið fyrir í Ferðamálaáætlun Íslands 2006-

2015. Sjálfbærni fékk ekki lögformlega skilgreiningu fyrr en árið 2008 þegar það kom fram 

í 4. grein reglugerðar um Vatnajökulsþjóðgarð (Edward H. Huijbens og Gunnar Þór 

Jóhannesson, 2013:12). UNTWO bendir á að það taki langan tíma að koma sjálfbærri 

ferðaþjónustu á fót eins og kom í ljós hér á Íslandi. Enda er hugtakið flókið og á 

ferðaþjónustan oft erfitt með að skilgreina það þó það sé notað í auknum mæli (Harpa 

María Wenger, 2014). 

4.3.2 Þolmörk  

Þolmörk ferðamennsku er hugtak sem oft er notað til að skoða þær breytingar sem verða á 

áfangastað með tilkomu ferðamennsku. Breytingar geta bæði verið jákvæðar og neikvæðar. 

Eru það einkum þrír þættir sem eru skoðaðir eða félagslegir, efnahagslegir og 

umhverfislegir þættir. Þegar farið er að bera á fleiri og fleiri ferðamönnum á áfangastað eru 

þeir farnir að hafa áhrif á mannlífið og náttúruna þannig aðupplifun breytist og þá er farið 

að tala um þolmörk. Þarna á milli getur myndast spenna sem og að afleiðingarnar geta 

orðið varanlegar eins og til dæmis á náttúruna. Því er mjög mikilvægt að þekking sé á því 

hvenær þolmörkum sé náð. Þannig væri hægt að fara í fyrirbyggjandi aðgerðir áður en til 

þess kemur. Á Íslandi hafa verið gerðar þó nokkrar rannsóknir á þolmörkum ferðamanna 

og íbúum landsins. Sú nýjasta er rannsókn Önnu Dóru (2015) á þolmörkum ferðamanna 

sem hingað koma á átta vel sóttum ferðamannastöðunum, en þar bendir hún á að fólk hafi 

mismunandi þröskuld þegar kemur að þolmörkum. Eins og til dæmis með fjölda 

ferðamanna á ákveðnum svæðum að þá séu ákveðnir hópar sem að finnist fjöldi 

ferðamanna í dag alltof mikill en öðrum ekki. Hún bendir á að lýsa megi því sem að 

áfangastaðurinn fari í gegnum svipað ferli og lífshlaup vöru (e. Product Life-Cycle). Þannig 

séu þeir sem vilja ekki mikið af öðrum ferðamönnum komi ekki þegar þeim fjölgar og farið 

að bera á mikilli þjónustu í kringum ferðaþjónustuna. Þegar sjálfbærni er höfð að leiðarljósi 

er mikilvægt að ekki sé farið yfir þolmörk. Ef það tekst ekki þá er ferðamennskan ekki 

sjálfbær. Til eru margar skilgreiningar á hugtakinu þolmörk ferðamennsku (e. tourism 

carrying capacity) og er hún í dag skilgreind á þessa leið: „Mesti fjöldi ferðamanna sem 

tiltekið svæði getur tekið á móti án þess að náttúran verði fyrir óásættanlegum breytingum 

án þess að óásættanleg skerðing verði á upplifun ferðamanna“ (Anna Dóra Sæþórsdóttir, 

2015:5).  

4.3.3 Þrír þættir þolmarka 

Hér eru rammaðir inn þrír mikilvægir þættir sem segja til um þolmörk áfangastaða. Þetta 

eru umhverfis-, félags- og efnahagslegir þættir. Ferðaþjónustan hefur veruleg áhrif á 

áfangastaðinn, bæði jákvæð og neikvæð, og er einkum horft á þessa þætti þegar áhrifin eru 

skoðuð. Mikilvægt er að búa til og samþykkja stefnu til að takast á við þau vandamál sem 

að ferðaþjónustan býr til. Ferðaþjónustan getur ekki vaxið endalaust áfram án þess að valda 

óbætanlegu tjóni á einhvern þessara þriggja ofangreindu þátta (Coccossis, og Mexa, 

2004:5). Hér verður farið yfir þessa þrjá þætti í ljósi þess að þeir eru notaðir til greiningar á 

orðræðunni í rannsókninni hér á eftir. 

Efnahagslegi þátturinn 

Efnahagslegi þátturinn snýr fyrst og fremst að auknum tekjum og atvinnumöguleikum 

(Coccossis, 2004:5). Í dag hefur efnahagslegi þátturinn verið mjög sterkur þar sem að bæði 

efnahagshorfur hafa batnað mikið með aukningu ferðamanna og atvinnutækifæri hafa 

aukist sem og nýsköpun. Frumkvöðlastarfsemi hefur eflst verulega þó það tengist ekki 

einungis ferðaþjónustunni beint. Mörg önnur fyrirtæki hafa sprottið upp, fyrirtæki sem 

treysta mikið á aðkomu og áhuga ferðamanna eins og til dæmis veitingastaðir og verslun að 

ýmsu tagi. Borið hefur verið á neikvæðri orðræðu um atvinnumál í ferðaþjónustu í gegnum 

tíðina. Það mætti segja að það hafi verið litið á ferðaþjónustuna sem illa borgaða 

atvinnugrein. Störfin innan greinarinnar eru mikið til þjónustumiðuð og þar af leiðandi í 

færri tilvikum þörf fyrir háskólamenntað fólk í störf tengdu því. Hinsvegar skapast atvinna 

meðfram ferðaþjónustunni sem oft á tíðum krefst frekari menntunar (Arion banki, 2015). 

Við vitum að menntun og mannauður er grundvöllur hagsældar í samfélaginu. Ef litið er til 

fjölgunar starfa í byrjun árs 2014 þá var langmesta aukning í störfum tengdum þjónustu og 

ósérhæfðs starfsfólks. Flest störfin sem hafa skapast samkvæmt greiningardeild Arion 

banka (2015) má rekja að mestu til ferðaþjónustunnar. Aðsókn í ferðamálafræði á 

framhalds- og háskólastigi hefur aukist og hefur haldist sæmilega í takt við aukningu í 

ferðaþjónustu. Með þessari aukningu sem átt hefur sér stað í ferðaþjónustunni þá bendir 

greiningardeildin á að það mætti ætla að eftirspurn eftir fólki með námsgráður tengdar 

hótelrekstri, matreiðslu og leiðsögn hafi aukist mikið.  

Umhverfisþátturinn 

Varðandi umhverfisþáttinn þá eru tveir þættir sem koma þar að, náttúrulegt umhverfi og 

svo manngert umhverfi sem oft eru kallaðir innviðir. Innviðir ferðaþjónustunnar eru t.d. 

gistirými, veitingaþjónustan, vegir, stígar, bílastæði og svo framvegis. Kannanir hafa 

margoft sýnt okkur að ferðaþjónustan á Íslandi byggist fyrst og fremst á okkar sérstæðu 

náttúru en hún er helsta aðdráttarafl Íslands. Aukning ferðamanna á viðkvæm svæði hefur 

óneitanlega mikil neikvæð áhrif á umhverfislega þætti. Víða hefur verulega látið á sjá 

vegna mikils og aukins ágangs ferðamanna og því er viðhald mjög aðkallandi. Það er mjög 

metnaðarfullt verkefni framundan fyrir ferðaþjónustuna að halda ferðamönnum áfram 

ánægðum og að upplifun og ímynd þeirra á landinu minnki ekki. Ítarleg rannsókn var gerð í 

fyrra og sýna niðurstöður hennar að þolmörkum nokkurra vinsælla ferðamannastaða hefur 

þegar verið náð (Anna Dóra Sæþórsdóttir, 2015). Það er mikið áhyggjuefni því enn er spáð 

mikilli fjölgun ferðamanna, t.d. í ár er spáð 20% fjölgun (Íslandsbanki, 2015a). Það er 

mikilvægt að bregðast við því strax svo að áfangastaðirnir fari ekki að hnigna enn frekar og 

missi ekki það gildi sem þeir hafa. Þessar áhyggjur hafa sitt að segja í þeirri orðræðu sem 

hefur skapast og tekur þar af leiðandi á sig neikvæða mynd. Til að ferðaþjónustan geti 

vaxið áfram samhliða fjölgun ferðamanna er mikilvægt að líta til innviða 

ferðaþjónustunnar en þeir eru mikilvægur hlekkur í því að móta þá ferðaþjónustu sem við 

þekkjum í dag. Samgöngur til og frá landinu, sér í lagi flugsamgöngur, eru lykilþáttur í 

grunninnviðum ferðaþjónustunnar hér á landi, en þróun ferðamennsku í landinu er háð 

þeim. Samgöngur hér innanlands eru ekki undanskyldar því en þær stýra dreifingu 

ferðamanna um landið. Það er eitt af markmiðum í ferðaþjónustunni að dreifa 

ferðamönnum betur um landið og ekki síður, að dreifa komutíma þeirra yfir allt árið. Í 

sambandi við vegakerfið á Íslandi þá kom kannski á óvart að í könnun sem gerð var fyrir 

Ferðamálastofu sumarið 2014, að þá kom fram að ferðamenn eru almennt nokkuð ánægðir 

með ástand vega. Svarendur gáfu einkunn eftir því  hversu ánægðir þeir voru með ástand á 

stöðu vega á skalanum 0-10 og fékk vegakerfið einkunnina 7,89 (Ferðamálastofa, 

2014:201). Þessar niðurstöður eru mjög ánægjulegar í ljósi þess að hér er töluvert um 

einbreiðar brýr og malarvegi utan þjóðvegar 1 og að umferð sé mikil á þeim. 

Félagslegi þátturinn 

Félagslegi þátturinn snýr bæði að ferðamönnum, hvort þeir séu ánægðir með upplifun sína 

á tilteknum áfangastað og viðhorfi heimafólks og þeirra þolmörkum (Edward H. Huijbens 

og Gunnar Þ. Jóhannesson, 2013:152). Sem dæmi um þolmörk má nefna væntingar þeirra, 

upplifun og þarfir. Þolmörk íbúa áfangastaðarins eru til dæmis menning, staðbundið 

hagkerfi og atvinnutækifæri (Coccossis, 2004:5). Uppbygging ferðaþjónustu nýtist einnig 

heimamönnum og þannig hefur hún bein félagsleg áhrif. Þessir þættir geta haft mikil áhrif á 

ímynd staðarins, en orðsporið fer langt. Í rannsókn Önnu Dóru Sæþórsdóttur (2015) kom í 

ljós að fjöldi ferðamanna á Geysi og Jökulsárlóni sé orðinn neikvæður gagnvart þessum 

stöðum, það er ferðamönnum fannst vera of mikið af hópferðamönnum. Upplifunin er ekki 

sú sama og var og ákveðnir markhópar eru þegar búnir að ná þolmörkum. Ýmsir þættir 

hafa áhrif á það sem snýr að heimamönnum, bæði jákvæðir og neikvæðir eins og til dæmis 

viðhorf, aukin atvinna, meiri þjónusta í boði, betri samgöngur og meiri afþreying. 

Mikilvægt er að heimamenn séu hafðir með í ráðum varðandi ferðaþjónustu. Það eykur 

jákvæðni í samfélaginu (George, Mair & Reid, 2009:63).  

5 Rannsóknaraðferðir  

Aðferðin sem notuð er hér er blönduð af megindlegri (e.quantitative) aðferð og eigindlegri 

(e.qualitative) rannsókn. Í stuttu máli eru megindlegar rannsóknir byggðar á gögnum sem 

safnað er í formi talna eða þar sem hægt er að vera með tölfræðilega greiningu. Eigindlegar 

rannsóknir eru hins vegar gögn sem ekki er safnað í talnaformi heldur orð eða myndir sem 

endurspegla ekki tölfræðilega mælingar. Merkingarnar eru með orðum, eru persónulegri og 

hlutlausari en megindlegar rannsóknir, en aðferðirnar sem notaðar eru við það eru viðtöl af 

ýmstum toga eins og djúpviðtöl, rýnihópar og þátttökuathuganir (Long, 2007).  

Unnið verður með fyrirliggjandi gögn og þau rýnd en ekki er verið að afla frumgagna. 

Notast verður við eins konar innihaldsgreiningu en hún er hlutlæg og kerfisbundin. Eftir 

það tekur síðan orðræðugreining (e. discourse analysis) við, hún er skilgreind í orðabók 

sem sameiginlegt heiti á margvíslegum aðferðum til þess að rannsaka og greina texta eða 

brot úr samtölum. Ýmsir heimspekingar á tuttugustu öldinni, sem veltu fyrir sér eðli 

fræðilegrar þekkingar og markmiði þekkingarþróunar, gagnrýndu þær aðferðir sem notaðar 

voru í „vísindalegum“ aðferðum og vildu meina að mannlegt samfélag mótaðist af venjum, 

hefðum og gildum og bentu á að hlutlæg athugun gæti ekki lýst því og túlkað. Vísindalega 

aðferðin gæti ekki ein og sér veitt nægjanlega þekkingu á öllum hliðum mannlegs atferlis 

(Kristín Björnsdóttir, 2003:237). Við orðræðugreiningu í rannsóknarvinnu sinni safnaði 

Foucault skjölum og upplýsingum annarsvegar um leið og hann reyndi að greina 

meginþræði þeirra formgerða sem mótuðu innihald þeirra, vinnslu og áhrif hinsvegar 

(Bókmenntafræðistofnun Háskóla Íslands, 2005:13), þannig notuðu fræðimenn kenningar 

hans í langan tíma til að greina orðræðu. 

Hér á eftir er farið nánar í það hvernig gagna er aflað og hvernig þau eru greind. Annar 

fræðimaður að nafni Gee (1999) vill reyndar meina að orðræðugreining eigi við um 

sjálfstæð rök en ekki megindlegar né eiginldlega rannsóknir. Ástæðan er sú að sá sem telur 

orðin til dæmis í fréttagreinum eða fræðigreinum greinir oft þá orðræðu með því að skoða í 

hvaða samhengi umræðan er. 

5.1 Aðferðafræðin 

Hægt er að fylgja ákveðnum ferlum við rannsóknir, en oft eru ekki allar rannsóknir sem 

fylgja þeim skrefum sem eru ákveðin fyrirfram og þau geta breyst í rannsóknarferlinu 

(Long, 2007:16). Í fyrsta lagi var sett fram rannsóknarspurning sem er Hefur orðræða um 

ferðaþjónustu á Íslandi breyst síðastliðin 10 ár og að hvaða leyti þá? Einnig verður 

skoðað hvort orðræðan hafi aukist á þessu tímabili? Eru áhyggjuefnin sem koma fram í 

orðræðunni þau sömu nú og fyrir 10 árum? Er orðræðan neikvæðari eða jákvæðari nú en 

fyrir 10 árum. Annað skrefið var að velja viðeigandi rannsóknaraðferð, en aðferðin sem 

hentaði ágætlega hér byggist á tölfræði gagnaöflun. Hún aðstoðar við að svara þeirri 

rannsóknarspurningu sem sett hafði verið fram. Í þriðja lagi var skoðuð staða þekkingar, en 

gerð var grein fyrir þeirri þekkingu í kafla 4.1 um orðræðugreiningu almennt sem og 

hugtök og aðrar rannsóknir sem búið var að birta sem tengist viðfangsefninu. Þetta er 

mikilvægur þáttur áður en hafist var handa við rannsóknarvinnuna, en aðferð 

orðræðugreiningar miðar meðal annars af því að skoða hvernig aðgerðir, til að mynda 

stjórnvalda, hafa á ferðaþjónustuna. Þá var úrtakið valið en það voru tveir mánuðir á árinu 

2004 og 2014 eða febrúar og júlí og einungis voru prentmiðlar til skoðunar en þeir voru 

Morgunblaðið og Fréttablaðið. Á þessum mánuðum var nokkuð mikið birt af fréttum, 

fréttaskýringum, innsendu efni og pistlum tengt ferðamálum en það var allt greint, að 

undanskyldum erlendum fréttum um ferðamál. Mikilvægt er að skoða umfjöllun á lágönn 

og á háönn til að endurspegla umræðuna yfir mismunandi ferðatímabil. Sömu mánuðurnir 

eru notaðir á árunum 2004 og 2014 til að samræmis sé gætt. 

Greiningunni er þannig ætlað að varpa ljósi á þær vangaveltur sem voru í gangi á þessum 

tíma. Ástæðan fyrir því að þessi tími var valinn er að nokkur ár voru liðin frá hruninu 2008 

og einnig er „góðærið“ á Íslandi ekki í hámarki árið 2004, en það getur haft áhrif á 

orðræðuna um ferðamál. 

5.2 Öflun rannsóknargagna 

Eitt skrefið í verklaginu er að ákveða hvaða gögn eigi að greina og var ákveðið að byggja 

þessi rannsókn á upplýsingaöflun á aðgengilegum gagnagrunni. Gögnin sem stuðst var við 

voru greinar í Morgunblaðinu og í Fréttablaðinu sem innihéldu orðin Ferðaþjónusta og 

Ferðamál. Segja má að almenn þekking og túlkun á málum tengdri ferðaþjónustu byggist 

mikið á þeim upplýsingum sem við fáum í gegnum fjölmiðlana. Þess vegna getur 

fréttaflutningur um ýmis málefni haft áhrif á ímynd okkar á ferðaþjónustu. Í þessu 

sambandi er mikilvægt að átta sig á þeim aðstæðum sem textinn varð til. Eins og til dæmis 

hvort það séu einhver mál í gangi sem gætu mögulega litað textann. Umfjöllunin var 

skoðuð með tilliti hvort undirtónninn hafi verið jákvæður eða neikvæður og var hún mæld í 

magni (e. content). Þannig er sýnt fram á tíðni orðanna og undirtóni umfjöllunar um 

ferðamál og ferðaþjónusta á fyrirfram ákveðnu tímabili (Einar Svanson, 2009). Það telst 

ekki nóg að telja hversu oft ákveðin orð koma fyrir í texta, heldur þarf líka að skoða 

innihald, það er hvernig hann er skrifaður. Einnig þarf að skoða það sem ekki er skrifað 

(Ingólfur Ásgeir Jóhannesson, 2006:117). Þannig var þungi umræðunnar fundinn og hvort 

það séu sömu áhyggjur núna og fyrir 10 árum. Fjölmiðlar taka oft þá umræðu sem er í 

samfélaginu á hverjum tíma þannig ætti að vera hægt með orðræðugreiningunni að varpa 

einhverju ljósi á orðræðu um ferðamál á þessu tímabili. Tilgangur orðræðugreiningar er 

ekki að skoða og leita af staðreyndum eða sannleikanum heldur að skoða og auka skilning 

á þeirri samfélagsumræðu sem er í gangi, þannig sköpum við þekkingu. En hún mótast af 

þeim tíma og aðstæðum sem orðræðan verður til hverju sinni (Kristín Björnsdóttir, 2003).  

Textarnir voru svo greindir í þá þrjá þætti sem segja til um þolmörk ferðaþjónustunnar, eða 

efnahagslegir, umhverfislegir og félagslegir þættir. Með því er hægt að rýna betur í 

orðræðuna hvaða þáttum hún tengist og hvort hún hafi tekið breytingum á þessu 10 ára 

tímabili. 

5.2.1 Gagnagrunnarnir 

Það eru tveir aðgengilegir gagnagrunnar sem bjóða uppá rannsókn á þróun orðanotkunar í 

íslenskum fjölmiðlum á 20. öld. Það eru Timarit.is og svo Fjölmiðlavaktin. Á Timarit.is er 

gagnagrunnur sem geymir um 5 milljónir myndaðra blaðsíðna af prentmiðlum og 

tímaritum. Hægt er að leita þar eftir efni á marga vegu eins og titlum eða völdum orði sem 

kemur fyrir í textum ritanna. Það er hægt að afmarka þann tíma sem maður vill leita innan 

og hægt er að sjá tíðni birtinga tiltekinna orða milli ára og áratuga (Landsbókasafn Íslands, 

e.d.). Gallinn við Timarit.is er að Morgunblaðið nær bara fram til ársins 2011 og 

Fréttablaðið til 2012. Þar af leiðandi var Fjölmiðlavaktin notuð fyrir árið 2014, en hún 

notar sams konar leit og Timarit.is. Hins vegar býður Fjölmiðlavaktin ekki uppá leit í efni 

eldra en frá mars 2005 og því var Timarit.is notað fyrir árið 2004. Þetta kemur ekki að sök í 

rannsókninni af því að báðir gagnagrunnarnir leita í sömu miðlum af sömu orðum.  

Rýndar voru greinar frá febrúar og júlí á árunum 2004 og 2014. Leitast var við að finna 

þrástef í umræðunni sem merkir að eitthvað sé síendurtekið (Ingólfur Ásgeir Jóhannesson, 

2006:179) í orðræðunni og þannig var reynt að átta sig á rauða þræðinum. Rýndar voru 

fleiri greinar á þessum tveimur árum til að sjá hvort einhver mikilvæg málefni vantaði inní 

greininguna. Kostirnir við þessa aðferð er að hún er kostnaðarlítil og aðgengi er gott. 

Gallarnir eru þeir að ekki er víst hvort að úrtakið sé nægilega stórt og þar með einkennandi 

fyrir þýðið. Einnig að aðeins eru skoðaðir prentmiðlar en ekki sjónvarps- eða 

útvarpsmiðlar. Eins var rannsakandinn einn að vinna að rannsókninni og hún getur litast af 

hans persónu og persónulega mati. Þó svo að reynt hafi verið eftir fremsta megni að gæta 

hlutleysis. Það er að vissu leyti huglægt mat að ákveða hversu stórt úrtak er notað og hvað 

sé talið og hvernig fréttir og umfjöllun séu greindar (Deacon, Pickering, Golding og 

Murdock, 2007). Í rannsóknarvinnu sem snýr að orðræðugreiningu þá eru flestar aðferðir 

sem felast í gagnaöflun og viðtöl við aðila sem hafa góða yfirsýn yfir efnið þ.e.a.s. 

eigindlegar rannsóknaraðferðir. Úr því eru gögnin svo greind og rauði þráðurinn fundinn í 

orðræðunni, en við sem rannsakendur erum ólík og túlkum alla jafna hluti á ólíkan hátt, 

þannig eru þær með ólík markmið og eru þá frásagnir rannsakands (Kristín Björnsdóttir, 

2003). 

Við greiningu gagnanna voru fréttirnar lesnar og orðræðugreindar eftir því hvort þær voru 

jákvæðar eða neikvæðar. Orðalagið sjálft réði því og tónninn í fréttinni. Eins voru dregnir 

fram ákveðnir þættir sem snúa að ferðaþjónustunni og þær flokkaðar í ljósi fræðilegs 

bakrunns. Flokkunin er tengd efnahagslegum, félagslegum eða umhverfislegum þáttum 

ferðaþjónustunnar. Ferðamál hafa mikil áhrif á þessa þrjá þætti og vísa í grunninn af 

sjálfbærri þróun, en sjálfbær ferðaþjónusta er stefna Íslands í ferðamálum eins og áður 

sagði. Í sumum tilfellum varð að flokka greinarnar í tvo flokka því það kom fyrir að ekki 

var hægt að greina í einn flokk.  Í flestum tilfellum var meginumfjöllun látin ráða en ef 

greinin var þess eðlis að ekki var ljóst að um eitt meginatriði í umfjöllun var að ræða þá var 

flokkað í annan flokk. Ferðaþjónustan hefur mikil áhrif á þessa þætti og sérstaklega 

umhverfis- og félagslegu þættina og þarf að vera jafnvægi milli þessara þátta.  

Microsoft exel er notað til greiningar og talningar, niðurstöðurnar eru settar í súlurit og 

sýna þá betur og á myndrænan hátt hvernig breytingarnar eru á milli ára. Hér verður farið 

yfir þrjú dæmi um það hvernig gögnin voru greind: 

Dæmi A. Á mynd tvö er birt jákvæð frétt sem birtist á bls. 6 í Fréttablaðinu 9. febrúar 

2004, greinin fjallar um fjölda ferðamanna en hann er metinn þannig á orðum eins og; 

góðar horfur, metfjöldi og aukning. Flokkun fréttaefnisins er umhverfislegur þáttur þar sem 

að fjallað er um að aukið sætaframboð skýri þessa aukningu ferðamenna til landsins, en 

það flokkast sem grunninnviður ferðaþjónustunnar.  

 

Dæmi B. Hér á mynd 3 er birt neikvæð frétt á forsíðu Morgunblaðsins þann 26. júlí 2004 

um umferðaslys ferðamanna en hann er metinn þannig á orðum eins og; útafakstur, orsök 

slysa, þekkingarleysi, óhapp og flest banaslys. Flokkun fréttaefninsins væri umhverfislegur 

þáttur þar sem að fjallað er um samgöngur ferðamanna, en samgöngur er einn af 

grunninnviðum ferðaþjónustunnar. Þá væri þetta dæmi um neikvæð umhverfisleg áhrif. 

Mynd 2. Dæmi um jákvæða frétt í Fréttablaðinu, sem fellur undir flokkinn: 

umhverfislegir þættir. 

Dæmi C. Hér á mynd 4 er dæmi um aðra neikvæða frétt sem birtist á bls. 8 í 

Morgunblaðinu þann 1. júlí 2004 um ferðamenn sem eru illa búnir. Þarna eru orðin eins og 

illa búnir ferðamenn, villandi upplýsingar, leitað af göngufólki. Þessi frétt myndi flokkast 

sem félagslegur þáttur þar sem ferðamenn verða að fylgja liðsinni skálavarða en ekki 

fræðslu úr erlendum bókum um Ísland. Svo ætti þessi frétt heima líka í umhverfislegum 

þáttum þar sem fjallað er um hálendi Íslands og veður þar. 

Mynd 3: Dæmi um neikvæða frétt í 

Morgunblaðinu sem fellur undir flokkinn: 

umhverfislegir þættir 

Úrvinnslan á gögnunum eru settar fram í niðurstöðum í formi súlurita og súlurita. Síðast en 

ekki síst eru niðurstöðurnar bornar saman við stöðu þekkingar. Niðurstöðurnar voru 

túlkaðar og lagt mat á mikilvægi þeirra. Í orðræðugreiningu er oftast ekki komið með 

afgerandi niðurstöðu heldur er dregin upp fjölbreytt mynd af viðfangsefninu, sem getur 

verið þannig að ólík sjónarhorn eru dregin fram. Túlkun á gögnunum geta mótast af 

bakgrunni rannsakands (Kristín Björnsdóttir, 2003). Þannig er orðræðugreiningin ekki 

alveg hlutlaus, þó svo reynt sé eftir fremsta megni. 

Mynd 4.  Dæmi um neikvæða frétt í Morgunblaðinu sem 

fellur undir flokkinn: félagslegir þættir.  

6 Niðurstöður 

Kaflanum hér verður skipt niður þannig að hverri rannsóknarspurningu verður svarað fyrir 

sig. Markmið rannsóknarinnar er að varpa ljósi á þau mál sem ber hæst en ekki að kryfja 

alla þá umræðu sem myndast. Áhersla verður lögð á að fylgja rannsóknarspurningum og 

reyna að skoða orðræðuna en þó ber að hafa í huga að oft eru bara ákveðnir punktar dregnir 

upp og heildarmyndin jafnvel skilin eftir. Ingólfur Ásgeir (2006) bendir á að margt í 

stefnumótun og hinum ýmsu skýrslum stjórnvalda fær ekki brautargengi og jafnvel ekkert 

fjallað um.  

Í fyrsta lagi verður skoðað hversu margar greinar voru í þessum tveimur prentmiðlum,  

Morgunblaðinu og Fréttablaðinu, á tímabilinu. Í öðru lagi fjöldi neikvæðra og jákvæðra 

frétta og í þriðja lagi voru fréttirnar flokkaðar eftir efnahags-, umhverfis- eða félagslegum 

þáttum. Í umræðunum hér á eftir er svo borin saman orðræð þessara tveggja  ára og skoðað 

hvort áhyggjurnar séu þær sömu nú og fyrir 10 árum. Þá ætti að vera hægt að svara 

rannóknarspurningunni hvort orðræðan um ferðaþjónustu á Íslandi hafi breytst síðastliðin 

10 ár og að hvaða leyti.  

6.1 Fjöldi frétta og greina 

Við uppflettingu á leitarorðunum ferðamál og ferðaþjónusta kom mikið efni upp og 

sérstaklega inná á timarit.is, þar sem allt sem innihélt orðin ferðamál og ferðaþjónusta 

birtist. Ekki var hægt að sía orðin betur út þannig að eingöngu kæmu umfjöllun um 

ferðamál og ferðaþjónustu, en þarna komu með dagskrár sjónvarps og útvarps, auglýsingar, 

atvinnuauglýsingar, ferðaþjónusta fatlaðra, erlendar fréttir um ferðamál, minningargreinar 

og fleira sem tengist ekki beint ferðamálum eða ferðaþjónustu hér á Íslandi og eru ekki 

viðfangsefni þessarar ritgerðar. Fjöldi frétta og greina sem komu upp við leit árið 2004 á 

timarit.is eru því handtaldar og eru því mun færri en í upphafi var gert ráð fyrir. Færri 

greinar komu upp hjá Fjölmiðlavaktinni en þar þurfti ekki að sía út eins mikið af greinum 

þó umfjöllun inná milli tengdust ferðamálum eða ferðaþjónustu ekki neitt.  

Úrtakið eru mánuðurnir febrúar og júlí fyrir bæði árin 2004 og 2014. Á mynd 5 sést 

skiptingin niður á orð fyrir báða prentmiðlana á milli mánaða fyrir árið 2004. Samtals var 

fjallað um ferðamál og ferðaþjónustu í 439 tilfellum á árinu 2004.  

 

Mynd 5: Tíðni leitarorðanna ferðaþjónusta og ferðamál í Morgunblaðinu og Fréttablaðinu á árinu 

2004 

Á árinu 2014 voru fréttir og umfjöllun um ferðamál og ferðaþjónustu heldur fleiri en árið 

2004. Við uppflettingu á orðunum ferðamál og ferðaþjónusta voru þær 904. Umfjöllunin 

hefur aukist um 106% á þessum 10 árum. 

 

Mynd 6: Tíðni leitarorðanna ferðaþjónusta og ferðamál í Morgunblaðinu og Fréttablaðinu á árinu 

2014 

6.2 Jákvæð og neikvæð umræða 

Leitast var við að flokka fréttirnar sem jákvæðar eða neikvæðar með orðræðugreiningu. 

Það þótti mikilvægt að skoða það því lesandinn fær ákveðna ímynd á ferðaþjónustuna sem 

getur skipt máli fyrir íbúa landsins þegar kemur að félagslegum þolmörkum. Orðræðan í 

prentmiðlum getur haft áhrif á skoðanir fólks á málefninu. Orðalagið réð því hvort þær 

féllu sem neikvæð eða jákvæð umfjöllun. Á mynd 7 má sjá skiptingu fréttanna fyrir árið 

2004, hvort finna mátti fyrir jákvæðum eða neikvæðum tón í fréttinni. 

   

 

Fréttir og umræða á árinu 2004 er almennt mjög jákvæð. Þetta breyttist fyrir árið 2014 en 

þar má sjá afgerandi mun, eins og sést betur á mynd 8 hér að neðan.  

Mynd 7: Hlutfall jákvæðra og neikvæðra frétta í Morgunblaðinu og Fréttablaðinu, 

2004 

Mynd 8: Hlutfall jákvæðra og neikvæðra frétta í Morgunblaðinu og Fréttablaðinu, 2014 

 

Á mynd númer 9 má sjá samanburðinn á milli áranna 2004 og 2014. Jákvæðar fréttir eru 

nánast jafnmargar en aukningin liggur mest í neikvæðum fréttum og greinum.  

 

Mynd 9: Samanburður jákvæðra og neikvæðra frétta í Morgunblaðinu og Fréttablaðinu 

milli áranna 2004 og 2014 

Umfjöllunin er töluvert meiri fyrir árið 2014 sem skýrir að einhverju leyti þennan mun. 

Hins vegar hefðu hlutföllin átt að vera nokkuð jöfn en þau eru það ekki og því þarf að 

skoða betur hvað hefur breytt því. 

6.3 Flokkun frétta og greina 

Fréttirnar voru flokkaðar eftir innihaldi og þeim raðað niður eftir þrem þáttum þolmarka 

ferðamennskunnar eða efnahagslegir, umhverfislegir eða félagslegir þættir, það er gert til 

að greina orðræðuna betur og hvort hún hafi breyst. Hér verður sýnt á skífuritum 

hlutfallsskiptinguna á milli þessara þátta. Í töflunni er síðan dregin upp mynd af megin 

umfjöllunum prentmiðlana á tímabilinu. Þar sést hvaða þáttum þolmarka umfjöllunin 

tengist og hvort hún er jákvæð eða neikvæð fyrir áfangastaðinn. Fyrst verður farið yfir árið 

2004 og síðan 2014. 

 

Eins og sjá má þá eru flestar umræður sem snúa að efnahagslegu og umhverfislegu 

þáttunum. Yfir sumartímann er fjallað meira um félagslega þáttinn, þá eru fleiri viðtöl við 

fólk utan af landi og fjallað um það hvernig þau koma að ferðaþjónustunni. Mikið af 

fréttum og greinum má vel flokka í fleiri en einn flokk. Eins og til dæmis var frétt sem 

fjallaði um hvalaskoðun og hversu mikil lífsreynsla það væri fyrir ferðamann að fara í 

þannig ferð og svo var komið líka inná hversu góð afkoma sé af hvalaskoðun. Ef ekki var 

auðvelt að sjá að megininntak fréttarinnar fjallaði um einn þátt, þá var hún flokkuð í tvo 

flokka. Það var þó í fáum tilfellum. 

  

 

Mynd 10: Flokkun frétta eftir innihaldi í Morgunblaðinu og Fréttablaðinu, 2004 

Helstu umræður 2004 eru settar hér uppí töflu og flokkaðar eftir innihaldi fréttana: 

Tafla 1: Helsta umfjöllun ferðaþjónustunnar árið 2004 

 

Landsbyggðin var bjartsýn á atvinnumál vegna aukningu ferðamanna sem tóku töluvert 

pláss í flokki efnahagslegra þátta. Þó nokkuð var rætt um samgöngur og skýrslu sem unnin 

var árið 2004 af Hagfræðistofnun í framhaldi af erindi flugfélagsins Ryan Air til 

stjórnvalda. Þar lýsti flugfélagið yfir áhuga sínum á því að hefja flug til Íslands gegn lægra 

verði. Nokkrar greinar fjölluðu um þetta í febrúar með frekar jákvæðum tón. Einnig var 

bent á hversu ferðaþjónustan sé dýrmætt atvinnutækifæri sem sé ábatasöm fyrir ófaglært 

fólk. Nefnt var að stjórnvöld ættu að fylgja ákveðnu hlutleysi gagnvart ferðaþjónustunni og 

leyfa henni að byggjast á frumkvæði og forsendum einkageirans (Morgunblaðið, 2004a).  

Hagfræðistofnun bendir meðal annars á hversu mikilvægt það er fyrir stjórnvöld að huga að 

nægilegri landkynningu til þessa að auka þjóhagslega ábata og reyna að stýra notkun á 

innviðum. Magnús Oddson, þáverandi ferðamálaráðherra gagnrýnir umfjöllun um þetta 

málefni og vill meina að það gleymist oft að nefna og draga fram alla þá jákvæðu þætti sem 

snúa að ferðaþjónustunni (Morgunblaðið, 2004b).   

 Efnahagslegir þættir Umhverfislegir þættir Félagslegir þættir 

Jákvæð 
umræða 

Bláa lónið, aldrei fleiri 
ferðamenn 

Betri nýting gistirýma Menning, Bátahús á 
Siglufirði, verið að 
endurskapa stemningu 
sjónrænt 

 Ferðaþjónustan sú 
atvinnugrein sem hefur 
vaxið mest 

Þingvellir komnir á 
heimsminjasrká 

Vesturland, þróunarráð 
horfir til ferðaþjónustu 

 Störfum fjölgar mest í 
ferðaþjónustu 

  

Neikvæð 
umræða 

Hvalveiðar hefjast að 
nýju 

Friðun fugla í Drangey – 
ferðamönnum hleypt of 
snemma inn 

Engin heimild til að stöðva 
illa búna ferðamenn á 
hálendi 

 Hækkun áfengisskatta Dýrar samgöngur milli KEF 
og RVK 

 

  Þekkingarleysi 
ferðamanna á 
vegakerfinu- útafakstur 

Fréttir af landsbyggðinni voru fyrirferðamiklar þar sem að íbúar koma að ýmsu 

skemmtilegu frumkvöðlastarfi. Lögð er áhersla á menninguna og menningararfinn og hún 

dregin fram. Staðardagskrá 21 (e. green globe 21) var eitt af því sem kom nokkrum sinnum 

fram í prentmiðlunum 2004, Snæfellsbær steig það skref að setja fram stefnu til ársins 2015 

í sjálfbærri þróun. GREEN globe 21 eru alþjóleg samtök sem votta umhverfisstjórnun 

fyrirtækja og stofnana innan ferðaþjónustu. Hugtakið sjálfbærni tengist inná þá þrjá þætti 

sem snúa að ferðaþjónustunni, efnahag, samfélagi og umhverfi. 

 

Mynd 11: Flokkun frétta eftir innihaldi í Morgunblaðinu og Fréttablaðinu, 2014 

 

Eins og sjá má á myndum 10 og 11 þá eru engar dramantískar breytingar á því hvernig 

skiptingin á flokkun umræðunnar breytist á milli áranna 2004 og 2014. Breytingar eru á því 

hvað er fjallað um eins og sjá má á meðfylgjandi töflu og áhyggjurnar breytast.  

Tafla 2: Helsta umfjöllun ferðaþjónustunnar árið 2014 

 

Náttúrupassinn getur verið í öllum þrem flokkunum. Hann hefur jákvæð áhrif bæði á 

efnhag og umhverfislegu þættina, með þeim hætti að fjármagn kemur í ríkiskassann og 

þaðan er hægt að úthluta fjármagni aftur á þá staði sem þurfa frekara viðhald og umönnun 

fyrir ágangi ferðamanna. Hann er hins vegar neikvæður þegar kemur að félagslegu þáttum 

þar sem að nú þurfa ferðamenn að greiða fyrir aðgang að náttúruperlunum. Umfjöllun um 

náttúrupassan snéru að öllum þessum málum.  

 Efnahagslegir þættir Umhverfislegir þættir  Félagslegir þættir 

Jákvæð 
umræða 

Náttúrupassi –  aukið 
fjármagn 

Náttúrupassi – verndun 
náttúrunnar á ágangi 
ferðamanna 

Menning – söfn um allt 
land, mikilvægt að skila 
menningarminjum til 
komandi kynslóða 

 Ísland ekki útsöluvara, 
þurfum að hækka verð á 
hótelherbergjum 

Aukið framboð á 
hótelherbergjum  

Þjóðerni og þjónusta – 
mismunandi siðir á milli 
menningarheima 

 Ferðaþjónustan bjargar 
gjaldeyrisflæðinu í landinu 
og minnkandi atvinnuleysi. 

Fjölgun ferðamanna, 
tækifæri til tekjuöflunar og 
atvinnusköpunar og fleiri 
innviðir eins og 
veitingastaðir, innlend 
hönnun  og íbúar njóta góðs 
af. 

 

Neikvæð 
umræða 

Ferðaþjónustan skilar ekki 
tilætluðum sköttum eins og 
staðan er í dag. 

Öryggi í óbyggðum – vantar 
mikið uppá það hverjir hafa 
með öryggismál á 
ferðamannstöðum í 
óbyggðum. 

Þingvellir – of mikið af 
ferðamönnum, kyrrð 
hennar hefur verið 
löngu rofin 

 Fjárfestingar úti á landi 
skila sér ekki næginlega vel 
á lágönnum. Styrkja þarf 
jaðartíma vor og haust og 
svo vetrarferðamennsku. 

Gjaldtaka á nokkrum 
náttúruperlum á landinu.   

Offjölgun túrista, helstu 
áhyggjur 
leiðsögumanna 

 Útlit fyrir skort á vinnuafli í 
ferðaþjónustu 

Virkjanir Deilur landeigenda 
vegna ferðaþjónustu  

7 Umræður 

Hér verður farið yfir niðurstöðurnar með því að fara yfir rannsóknarspurningarnar og svara 

þeim lið fyrir lið. Markmiðið hér er að varpa ljósi á og greina orðræðuna sem birtist í 

prentmiðlunum og tengja hana við hvernig jákvæð og neikvæð áhrif ferðaþjónustunnar á 

áfangastaðinn geta birst í þáttunum þremur sem snúa að umhverfislegum, efnahagslegum 

og félagslegum þáttum. Niðurstöðurnar verða bornar saman við þessa þætti og túlkaðar. 

Tillögur að úrbótum eru vanalega ekki gerðar þegar um orðræðugreiningu er að ræða. 

Heldur er reynt að átta sig á því hvað það er sem ræður því hvaða hugmyndir og athafnir fá 

meira pláss í orðræðunni en aðrar. Til að komast að þessu er rannsóknarspurningum sem 

settar hafa verið fram svarað, en þær eru eftirfarandi: Hefur orðræða um ferðaþjónustu á 

Íslandi breyst síðastliðin 10 ár og að hvaða leyti þá? Til að greina það betur var byrjað á að 

skoða hvort orðræðan hafi aukist á þessu tímabili? Hvort áhyggjuefnin sem koma fram í 

orðræðunni séu þau sömu nú og fyrir 10 árum? Var orðræðan neikvæðari eða jákvæðari nú 

en fyrir 10 árum. Þegar heildarmyndin er svo tekin saman er hægt að greina hvort áhyggjur 

ferðaþjónustunnar hafi eitthvað breyst á þessum 10 árum.   

Umfjöllun um ferðamál hefur aukist mikið á milli áranna 2004 og 2014 eða um 106%. Á 

þessum tíma þrefaldaðist fjöldi ferðamanna á Íslandi og því ekki óeðlilegt að fjöldi frétta 

hafi aukist. Almennt var mikið fjallað um ferðamálin í viðtölum og kynningum á 

ferðaþjónustu á árinu 2004. Fréttaflutningur um ferðamálin jókst mikið á árinu 2014 miðað 

við árið 2004, en þar tók náttúrupassinn og gjaldtaka landeigenda mjög mikið pláss.  

Jákvæð fréttaumfjöllun var í meirihluta árið 2004, eða 81%. Á árinu 2014 hefur þetta 

hlutfall minnkað mikið, eða niður í 58%. Í niðurstöðum rannsóknar Margrétar Svövu 

Jónsdóttur (2013), þá er fjöldi frétta sem tengjast ferðamálum í takti við niðurstöðurnar hér.  

Samkvæmt rannsókn hennar var jákvæð umfjöllun í miklum meirihluta bæði árin 2011 og 

2012. Þannig að það bendir til þess að það sé ákveðinn viðsnúningur í umræðunni árið 

2014, fréttaumfjöllunin er neikvæðari en undanfarin ár. Án þess þó að 2013 hafi 

sérstaklega verið tekið með, þá er greinileg breyting á orðræðunni 2014 frá því tveimur 

árum fyrr. Umræðan um náttúrupassann og gjaldtöku landeigenda á nokkrum af 

náttúruperlum landsins hefur líklega mest um það að segja. Jákvæðu fréttirnar snérust 

meira um efnahagslegu þættina eins og aukningu á gjaldeyristekjum landsins, minnkandi 

atvinnuleysi og aukningu ferðamanna á hina ýmsu staði víða um landið og þá sérstaklega 

þessa sem eru ekki mest sóttu staðirnir.   

Margir hagsmunaaðilar koma að ferðaþjónustunni og var nokkuð um aðsendar greinar þar 

sem áhyggjum þeirra var líst. Þar var rætt um offjölgun ferðamanna, verndun 

ferðamannastaða, öryggismál og aðgerðarleysi stjórnvalda. Árið 2014 fundust dæmi um að 

einstaklingar voru að skrifa greinar um ferðaþjónustuna en minna var um það á árinu 2004. 

Sem dæmi um þetta skrifar Guðvarður Jónson í Reykjavík grein sem kallast „Eiga 

Íslendingar ekki Ísland?“ : 

  „..við þurfum að hafa stjórn á ferðamönnum á meðan dvöl þeirra er í landinu og skapa þá 

þjónustu sem skaðar hvorki land né þjóð. Nú æðir ferðaþjónustan áfram í stjórnlausu 

ofstækigullæði....við stóðum í hatrömmum deilum um aðgengi erlendra þjóða að 

fiskveiðilögsögu Íslands og haft sigur í þeim deilum. Værum við í slíkri deilu nú myndu 

menn telja að við ættum að vera alþjóðleg og gestrisin, bjóða alla velkomna til okkar, án 

nokkurra kvaða af okkar hálfu. Þá gætum við glatt okkur við að standa á ströndum landsins 

og berja augum fríðan flota erlendra ryksugutogara skafa upp hinn alþjóðlega fiskistofn. 

Þjóð sem hefur ekki andlega hæfileika til að bera virðingu fyrir sínu föðurlandi eða þjóðerni 

er ekki lengur til. Við erum langt komin á þeirri vegferð. (Morgunblaðið, 2014). 

Þessar áhyggjur Guðvarðar eru ekkert einsdæmi. Þarna voru vissulega aðrir tíma á dögum 

þorskastríðsins. Þetta er ekkert í fyrsta skiptið þar sem sjávarútvegurinn er notaður sem 

skýringarmynd fyrir ferðaþjónustuna það hefur verið notað áður og það getur oft verið 

mikilvægt að búa til dæmi sem að fólk skilur. Okkur gæti mögulega vantað eitthvað af 

þessum anda til að varðveita dýrmæta landið okkar og koma einhverju í verk. 

Aðaláhyggjur ferðaþjónustunnar á árinu 2004 snérust að öllum þrem þáttum 

ferðaþjónustunnar. Flestar greinarnar voru þó flokkaðar í efnahagslega og umhverfislega 

þætti. Fyrsta umræðan snérist að umhverfisþáttum, en það voru hvalveiðar. 

Aðaláhyggjurnar snérust um hvort hvalveiðar myndu hafa slæmar afleiðingar fyrir 

ferðaþjónustuna. Ferðamenn myndu ekki vilja koma til Íslands og að 

hvalaskoðunarfyrirtækin myndu leggja upp laupana, því það yrðu engir hvalir. Það var svo 

mikill áróður gegn hvalveiðum að menn raunverulega trúðu því að ferðaþjónustan myndi 

lamast í kjölfarið. Fjallað er um inniviði eins og betri nýtingu gistirýma og áhuga erlenda 

flugfélags, Ryan Air. Skattar á áfengi flokkast hér sem efnahagslegur þáttur, þótti vera 

mikið áhyggjuefni, aðallega fyrir þær sakir að ferðamönnum myndi fækka í kjölfar 

hækkunar á áfengissköttum. Ferðaþjónustan talaði fyrir því að þessar hækkanir hefðu mikil 

áhrif á til dæmis ráðstefnuhald, en það er mikilvægur liður í að lengja ferðamannatímabilið 

á lágönninni. Félagslegi þátturinn var ekki áberandi í orðræðunni. Þarna var þó nokkur 

umræða um Green Globe 21 eða Staðardagskrá 21. Þar var lagður steinninn í sjálfbærni í 

ferðaþjónustu og tók meðal annars Snæfellsbær upp þessa stefnu í sínu sveitarfélagi. 

Aukning ferðamanna til landsins birtist til dæmis á fréttum á nýtingu gistirýma og að aldrei 

fleiri komið í Bláa lónið.   

Á árinu 2014 eru ferðamenn eru orðnir þrefalt fleiri en Íslendingar svo óneitanlega finna 

Íslendingar fyrir öllu þessu fólki og náttúran líka. Efnahags og umhverfis þættirnir voru 

stærstir. Náttúrupassi og gjaldtaka var það sem kom oftast fyrir í umræðunum. Orðræðan 

um það hvernig best sé að bæta aðstöðu og þjónustu á þessum stöðum hefur verið mikið til 

umfjöllunar og hafa menn gripið til örþrifaráða með því að hefja gjaldtöku á nokkrum 

stöðum um landið sem mikil óánægja hefur ríkt yfir. Ferðaþjónustan er ekki á móti 

gjaldtöku en útskýrt var á nokkrum stöðum í umfjöllunum að það þyrfti lengri frest á 

innleiðingu og að frekari útlistun þyrfti á því hvernig átti að úthluta þessum peningum 

áfram. Eins fjölluðu aðrir um okur og að ferðamenn myndu sniðganga þá staði sem væru 

með gjaldtöku og jafnvel Ísland ef af náttúrupassa yrði. Þess vegna hefur meðal annars 

efnahags þáttunum fjölgað og haft neikvæðari áhrif en árið 2004. Fjallað er mjög mikið um 

innviði þá helst opnun nýrra veitingastaða og hótel og þá aðstöðu sem í boði er. Þjónustan 

sem í boði er, til dæmis á stöðum eins og Jökulsárlóni er ábótavant, ef marka má þá 

umræðu sem er í prentmiðlunum. Deilur landeigenda og rekstaraðila Jökulsárlóns flokkast 

hér undir félagslega þætti.  

Áhugavert er að bera saman áhyggjurnar árið 2004 og 2014. Árið 2014 óttuðust 

hagsmunaaðilar ferðaþjónustunnar að leyfi á hvalveiðum og áfengisskattur myndi draga úr 

ferðamannastraumi til landsins eins og ég nefndi áðan. Það hefur ekki gengið eftir miðað 

við þróun ferðaþjónustunnar hingað til. Ferðaþjónustan hefur hvorki borið álitshnekki og 

ótti um fækkun ferðamanna hefur ekki raungerst. Ímyndin á Íslandi breyttist líklega hjá 

einhverjum og einhverjir hættu væntanlega við Íslandsför en skaðinn hefur ekki látið bera á 

sér. Umfjöllun á árinu 2014 um að Ísland sé orðið uppselt og að of mikið sé af 

ferðamönnum á helstu ferðamannastöðum stemma við þær þolmarkarannsóknir sem gerðar 

hafa verið (Anna Dóra Sæþórsdóttir, 2015). Náttúrupassinn og gjaldtaka landeigenda hefur 

áhrif á alla þrjá þættina. Náttúrpassinn er fyrst og fremst umhverfisþáttur, þar sem að hann 

á að sporna við þeirri þróun sem orðið hefur á náttúrunni vegna ágangs ferðamanna. 

Efnahagslegur vegna fjármagnsins sem náttúrupassinn skapar. Hann er félagslegur þáttur 

þar sem að hann reynir á þolmörk heimamanna, því við eigum samkvæmt lögum að fá að 

fara fótgangandi um óræktað land. Landeigendur rökræða á móti að þessi lög hafi ekki 

verið skrifuð með það í huga að hér væru fleiri hundruð þúsundir ferðamanna að skilja spor 

sín eftir í náttúrunni. 

Og hvert er þá svarið við rannsóknarspurningunni hvort áhyggjur hafi breyst á 

síðasliðunum 10 árum? Jú, áhyggjurnar hafa breyst. Á árinu 2004 einkenndist umræðan af 

því að við værum að fæla frá ferðamenn með hvalveiðum og áfengissköttum. Á árinu 2014 

snérust þær einmitt um það sem að við óttuðumst alls ekki árið 2004, að hér væru of margir 

ferðamenn. Menn er ósammála um náttúrupassann og landeigendur grípa til örþrifaráða og 

hefja sjálfir gjaldtöku. Þetta sýnir að það ríkir hálfgerð ringulreið í kringum stjórnvöld og 

hagsmunaaðila um það hvernig eigi að anna eftirspurninni og halda betur á spilunum 

varðandi umhverfislega þætti. Efnahagslegu þættirnir eru nokkurn vegin þeir sömu, það er 

vöxtur allsstaðar, bæði gjaldeyristekjur og fjölgun ferðamanna slær hvert metið á fætur 

öðru. Það sem kom mest á óvart er félagslegi þátturinn varðandi þolmörk heimamanna og 

ferðamannanna sjálfra er ekki mikið til umfjöllunar.  Það var helst þolmörk leiðsögumanna 

að þeir væru komnir með nóg.  Ekki eingöngu af öllum ferðamannafjöldanum heldur 

viðhaldi stíga, aðstöðu og biðraðir um allt. Ástandið væri ekki boðlegt lengur, hvorki 

ferðamönnum né þeim sem ynnu við ferðaþjónustu.  

8 Lokaorð 

Það er nokkuð ljóst að áfangastaðurinn Ísland hefur vaxið hraðar en björtustu menn þorðu 

að vona. Á árinu 2004 voru bundnar vonir við aukna aðsókn ferðamanna til Íslands. Þó 

hafði enginn getað gert sér í hugarlund um þá fjölgun sem varð, í það minnsta miðað við þá 

orðræðu sem var í gangi þá. Á þessum 10 árum hefur mikið breyst og sýnir orðræðan um 

ferðamál það á milli áranna 2004 og 2014. Stjórnvöld og hagsmunaaðilar eiga mikið verk 

fyrir höndum til að styrkja þá innviði sem eru í kringum stærstu ferðamannastaðina. Ef 

neikvæð umræða heldur áfram og ekki er brugðist við áhyggjum um að þolmörkum sé senn 

náð mun það hafa neikvæð áhrif á áfangastaðinn Ísland, og sjálfbærni landsins sem 

ferðamannastaðar. Afar brýnt er að missa ekki tökin á velgengni ferðaþjónustunnar og 

bregðast við þeim vandamálum sem upp geta komið, ekki jafn óðum, heldur í góðum tíma. 

Til að það takist þurfa hagsmunaaðilar og stjórnvöld að vinna vel saman að áframhaldandi 

vexti ferðaþjónustunnar. Vöxturinn þarf ekki endilega að snúa að fjölgun ferðamanna 

heldur að viðhalda því jafnvægi sem hún mun vonandi ná á komandi árum.  

